
ვერსია 

გია ხუხაშვილის პოლიტიკური პროგნოზები / „ჩვენთვის უკრაინაში მოხეტიალე სააკაშვილი უფრო კომფორტულია, ვიდრე საქართველოში მყოფი“ / „უნდა აიკრძალოს ტენდერებში ისეთი კომპანიების მონაწილეობა, სადაც ჩინოვნიკები პირდაპირ ან ირიბად ფლობენ წილს“ (ვერსია)

ავტ: თათია გოჩაძე

ინტერვიუ გია ხუხაშვილთან

გია ხუხაშვილი ფიქრობს, რომ მიხეილ სააკაშვილის უკრაინიდან საქართველოში ექსტრადირება დასაშვებია, თუმცა - არა გარდაუვალი. მისი აზრით, უკრაინის ხელისუფლებას ამის სურვილი რომ ჰქონოდა, სააკაშვილს სახელმწიფო გადატრიალებაში არ დაადანაშაულებდა. თვლის, რომ ასეთი ბრალის წაყენებით, ექსტრადირებისკენ გზა მოიჭრა. მას ლოგიკურად ეჩვენება სააკაშვილის ადვოკატების მიერ ამ საკითხზე საუბარი და მიაჩნია, რომ პოლიტიკური გზავნილი პრევენცია უფროა, ვიდრე რეალური ინფორმაცია.

„ვერც ლუცენკოს განცხადებებს მივუდგებით სერიოზულად, რადგან მისი ყველა განაცხადი აბსურდამდე მივიდა. ჯერ ძებნა გამოაცხადეს სააკაშვილზე, რომელიც მიტინგზე მათ ცხვირწინ იდგა, შემდეგ დაიჭირეს და სასამართლომ გამოუშვა. ლუცენკოს ავტორიტეტმა, სიტყვამ ფასი იმდენად დაკარგა, რომ მისი განცხადებების სერიოზულად აღქმა შეუძლებელი გახდა. ამ ფონზე ნაკლებად ვვარაუდობ, სააკაშვილის ექსტრადირება მოახდინონ, თუმცა საქმე ისაა, პოლიტიკურად გვჭირდება თუ არა საქართველოში ექსტრადირებული მიხეილ სააკაშვილი? რა თქმა უნდა, არ გვჭირდება“, - განაცხადა გია ხუხაშვილმა.

ექსპერტი ამბობს, რომ სააკაშვილის მიმართ არის ბრალდებები და სახელმწიფოს სამართლებრივი მანქანა კანონის შესაბამისად უნდა მოქმედებდეს. მიაჩნია, რომ საქართველო მის ექსტრადირებას უნდა ითხოვდეს, მაგრამ თვლის, რომ პოლიტიკურად მისი ჩამოყვანა არაფერში გვჭირდება.

„იმიტომ კი არა, რომ როგორც იქადნება, მართლა რევოლუციას მოახდენს. მას და მის პარტიას ამის რესურსი არ აქვთ, მაგრამ სააკაშვილის ფაქტორი მუდმივი „თავის ტკივილი“ და არასტაბილურობის წყარო იქნება“, - დასძინა ხუხაშვილმა.

მისი განცხადებით, შეიძლება დღეს საქართველოში ხელისუფლების მიმართ უკმაყოფილება არსებობდეს, მაგრამ არ ფიქრობს, რომ ხელისუფლებაზე გაბრაზებული ხალხი მზად იყოს „ნაციონალური მოძრაობის“ თაოსნობით რაღაც პროცესი დაიწყოს.

მისი თქმით, უკრაინელებს გამოცდილი არ აქვთ სააკაშვილის დანაშაული, ჩვენ კი ეს საკუთარ თავზე გამოვცადეთ. აქვე დასძენს, რომ რეალურად, მას უკრაინაში დანაშაული არ ჩაუდენია და უფრო მეტიც, მის ნათქვამს, რომ პოროშენკო კორუმპირებული და ბარიგაა, ყველა ეთანხმება. ექსპერტი ამბობს, რომ უკრაინაში არაფერი შეცვლილა და როგორც იანუკოვიჩი „ხრავდა“ ქვეყანას, ასევე იქცევა პოროშენკო, შესაბამისად, 2014 წელს დაწყებული რევოლუცია დღემდე არ დასრულებულა. ხუხაშვილის განცხადებით, ამ დროს მოვლენების ეპიცენტრში დგას მიხეილ სააკაშვილი, რომელიც იმას ამბობს, რასაც ყველა ფიქრობს და სწორედ ამიტომ არის მოთხოვნადი. ექსპერტი თვლის, რომ პოროშენკო სისტემურად დასრულებულია, რადგან უკრაინის სახელმწიფო მანქანა აღარ მუშაობს, პრეზიდენტის ავტორიტეტი კი ნულთან მიახლოებულია.

გია ხუხაშვილი ფიქრობს, რომ საქართველოში სააკაშვილის ციხეში ჩასმა გაჭირდება, ყოველ შემთხვევაში მანამ, სანამ მის მიმართ განაჩენი დადგება.

„რომც დაიჭირონ, მეტად შეაკავშირებს და გაააქტიურებს „ნაცმოძრაობას“ და მუდმივი არასტაბილურობის წყარო იქნება. სიმართლე გითხრათ, დასავლეთიდანაც მოხდება მის მიმართ წაყენებული ბრალდებების რევიზირება და ამ მხრივაც შეიძლება დაზიანდეს საქართველო. ჩვენთვის უკრაინაში მოხეტიალე სააკაშვილი უფრო კომფორტულია, ვიდრე საქართველოში დაკავებული ან თავისუფალი“, - განაცხადა ექსპერტმა.

ის ფიქრობს, რომ „ნაცმოძრაობა“ არ გაჩერდება და მიაჩნია, რომ ყველაფერი ხელისუფლებაზეა დამოკიდებული. მისი თქმით, თუ „ოცნება“ ჭაობში ჩაძირვას გააგრძელებს, ამით პოლიტიკურ ოპონენტებს გააძლიერებს, მაგრამ ხაზს უსვამს, რომ „ნაცმოძრაობას“ შანსი არ აქვს სახელმწიფოებრივი კრიზისის შექმნის, მათ მაქსიმუმად ხელისუფლების დასუსტება მიაჩნია.

„გაჩეჩილაძის გააქტიურება ჩვეულებრივი ამბავია. თუ მიიჩნევს, რომ უფლებები შეელახა, სამართლებრივი დავა უნდა წარმართოს. სამაგიეროდ, არაადეკვატური იყო პრემიერის განცხადებები, როცა გადადგომით იმუქრებოდა. რეალურად, მისი გადადგომით არაფერი მოხდება. ირაკლი ღარიბაშვილი მასზე ძლიერი ფიგურა იყო, მაგრამ რომ გადადგა, ერთ კვირაში აღარავის ახსოვდა. მისი ეს განცხადება თავის დაქვემდებარებაში მყოფ ინსტიტუტზე გავლენის მოხდენის უხეში მცდელობა იყო“, - განაცხადა გია ხუხაშვილმა.

მისი თქმით, კონკურენციის სააგენტოში ესმით, რომ თუ გაარკვევენ გაჩეჩილაძე მართალია, ამან შეიძლება მთავრობის გადადგომა ანუ პოლიტიკური კრიზისი გამოიწვიოს, აქედან გამომდინარე, გია ხუხაშვილს პრემიერის განცხადება უხეშ ზეწოლად მიაჩნია კონკურენციის სააგენტოზე. მისი თქმით, ტრაგი-კომიკური ისაა, რომ პრემიერი ამას ვერ მიხვდა, რადგან არაა პრემიერობა მისი საქმე. ექსპერტი თვლის, რომ გიორგი კვირიკაშვილი კარგი ადამიანია, წვიმა უყვარს, როცა ხანძრები ჩნდება და თამადობა ენატრება, აქედან გამომდინარე ამბობს, რომ ის უნდა წავიდეს და ეს საქმე აკეთოს.

კითხვა: „უცნობი“ სამართლებრივად კი არ დავობს, პირდაპირ ეთერში პრემიერისთვის მიწერილ „მესიჯებს“ კითხულობს. ეს ნორმალური გგონიათ?

გია ხუხაშვილი: „როგორც ვიცი, გაჩეჩილაძე სამართლებრივად დავობს. „უცნობს“ საერთოდ მსგავსი საჯარო ქცევები ახასიათებს. სხვა რომ ყოფილიყო, სხვანაირად მოიქცეოდა. მისი ინტენსიური გამოსვლების პროვოცირება პრემიერის განცხადებამ მოახდინა. „მესიჯების“ პირდაპირ ეთერში კითხვა კი, გემოვნების საკითხია. ისე, რადგან გასაჯარობდა, საჭიროა გავერკვეთ, რომელი მხარეა მართალი. ბოლო სიტყვა შესაბამისმა უწყებებმა უნდა თქვან და ეს კარგი პროცესია, რადგან ბევრი საუბრობს, რომ ტენდერებში პრობლემებია“.

ექსპერტის თქმით, გია გაჩეჩილაძის მიმართ არაერთი კითხვა არსებობს ამ საქმეში, მაგრამ თვლის, რომ ეს საზოგადოებას არ აინტერესებს. მისი განცხადებით, პრემიერი და გაჩეჩილაძე თანაბარ მდგომარეობაში არ უნდა ჩავაყენოთ, რადგან ჩვენთვის სახელმწიფოებრივად მნიშვნელოვანია, როგორ იქცევა პრემიერი, რადგან მასზეა დამოკიდებული ჩვენი ბედი.

გია ხუხაშვილს მიაჩნია, რომ ტენდერებში პრობლემებია და საჭიროდ თვლის, აიკრძალოს ტენდერებში ისეთი კომპანიების მონაწილეობა, სადაც ჩინოვნიკები პირდაპირ ან ირიბად ფლობენ წილს.

„ტარიელ ხეჩიკაშვილი სულ „ანგელოზი“ რომ იყოს, მინისტრია, მის კომპანიას საუკეთესო პირობებიც რომ ჰქონდეს, ტენდერს რომ მოიგებს, კითხვები გაჩნდება, რადგან პირდაპირი ინტერესთა კონფლიქტია - ფულს გამოყოფს ბიუჯეტი, ორგანო, რომლის წევრიცაა. საკითხი უნდა ამოვწიოთ, რადგან როგორც ჩანს, რაღაც მართლა არაა წესრიგში. ვინც დასასჯელია, დაისაჯოს და ერთხელ და სამუდამოდ მოწესრიგდეს ეს საკითხი“, - განაცხადა გია ხუხაშვილმა.

„გაჩეჩილაძე მომეპარა და პირდაპირ პროვოკაციაზე წამოვიდა“ / ქართული პოლიტიკის „შავლეგო მადლიანების“ სკანდალები ანუ ძმებ გაჩეჩილაძეების X-ფაილი (ვერსია)
ავტ: ნინო დოლიძე

„ვერსიას“ რუბრიკა X-ფაილში საუბარია ძმებ ლევან და გია გაჩეჩილაძეებზე და იმ გახმაურებულ, სკანდალურ ამბებზე, რომელიც მათ სახელს უკავშირდება გასული საუკუნის 1990-იანი წლებიდან მოყოლებული, დღემდე. სტატიის ავტორი მათ ნამდვილ „შავლეგო მადლიანებად“ მოიხსენიებს ანუ ადამიანებად, რომლებიც თავს ყველაფრის უფლებას აძლევენ, მათ შორის, იმისასაც, რომ მაგალითად, უმაღლესი თანამდებობის პირებს მოკლე ტექსტური შეტყობინებები გაუგზავნონ ან სულაც, პრეზიდენტის სახელობის ღვინო ჩამოასხან.

„მოკლედ, თამამად შეიძლება ითქვას, რომ თანამედროვე ქართული პოლიტიკა პერიოდულად ლევან და გია გაჩეჩილაძეებზე „ტრიალებს“. ახლა, ეს შესაძლოა, უტრირებული შეფასებაა, მაგრამ დაკვირვება ცხადყოფს, რომ თითქმის ყველა კრიტიკულ მომენტში სწორედ ეს ძმები აქტიურდებიან და ყველა ასეთი გააქტიურების დროს აქცენტს პატრიოტულ მოტივებზე აკეთებენ, თუმცა ზოგი სკეპტიკოსი ეჭვობს, რომ პატრიოტიზმით აპელირება ჩვეულებრივი პოლიტიარაღია. მოგეხსენებათ, ენას ძვალი არ აქვს და შესაბამისად, ყველაფრის თქმა შეუძლია, მაგრამ ეჭვი, რომ „გრეჩიხების“ სამოქალაქო აქტიურობა, პირდაპირ თუ ირიბად, ბიზნესთანაა დაკავშირებული, გონივრულობას არაა მოკლებული“, - ნათქვამია სტატიაში, რის შემდეგაც უკვე კონკრეტულ საქმეებზეა საუბარი, რომელიც ძმებ გაჩეჩილაძეებს უკავშირდება.
საქართველოს პარლამენტმა 2018 წლის ბიუჯეტი დაამტკიცა (ვერსია)

ავტ: მაია მიშელაძე

13 დეკემბერს, პარლამენტის პლენარულ სხდომაზე, საქართველოს 2018 წლის სახელმწიფო ბიუჯეტის შესახებ კანონპროექტს, დეპუტატებმა 111 ხმით, მხარი დაუჭირეს. ქვეყნის ძირითადი ფინანსური დოკუმენტი პარლამენტის სხდომაზე ფინანსთა მინისტრმა მამუკა ბახტაძემ წარადგინა. მისი განცხადებით, 2018 წლის სახელმწიფო ბიუჯეტის პროექტის შემუშავებაში, ფინანსთა სამინისტროსა და სამთავრობო სტრუქტურებთან ერთად, აქტიურად იყვნენ ჩართულნი, როგორც საპარლამენტო კომიტეტები, ასევე ცალკეული დეპუტატები.
დეველოპერების სია, რომლებმაც მერიისგან გაფრთხილება მიიღეს / რა დაავალა კახა კალაძემ ზედამხედველობის სამსახურის უფროსს მტკვარზე უკანონო მშენებლობების აღკვეთის მიზნით (ვერსია)

ავტ: მაია მიშელაძე

სტატიაში საუბარია 13 დეკემბერს გამართულ დედაქალაქის მთავრობის სხდომაზე, სადაც თბილისის მერმა კახა კალაძემ ზედამხედველობის საქალაქო სამსახურს მდინარე მტკვარზე უკანონო მშენებლობების დემონტაჟი დაავალა. მერიამ „ვერსიას“ გადასცა და თავის მხრივ, გამოცემა აქვეყნებს იმ ობიექტების სიას, რომელსაც ზედამხედველობის სამსახურმა უსაფრთხოების ნორმების დაცვასთან დაკავშირებით, შესაბამისი მითითება ჩააბარა.

ახალი დილემა ოფიციალური თბილისისთვის (ვერსია)

ავტ: თათია გოჩაძე

სტატიაში საუბარია იმ საფრთხეებზე, რომელიც საქართველოს დონალდ ტრამპის ინიციატივის მხარდაჭერისა და იერუსალიმის ისრაელის დედაქალაქად აღიარების შემთხვევაში ექმურება. ასევე, გამოთქმულია ის ვარაუდებიც, რომელიც საქართველოს იერუსალიმის ისრაელის დედაქალაქად არაღიარების შემთხვევაში ემუქრება.

ანაკლიის პორტის მშენებლობა 20 დეკემბერს დაიწყება (ვერსია)

ავტ: მაია მიშელაძე

გამოცემის ცნობით, ანაკლიის პორტის სამშენებლო სამუშაოები 2017 წლის 20 დეკემბერს დაიწყება, თუმცა საზეიმო ცერემონია, რომელსაც საქართველოს პრემიერმინისტრი და პარლამენტის მიერ ახლადდამტკიცებული მინისტრთა კაბინეტი დაესწრება, კვირის ბოლოს, 24 დეკემბერს გაიმართება.
„გორგიას“ დამფუძნებლის გატაცების მცდელობის საქმეზე სასამართლო პროცესი დაიწყო (ვერსია)

ავტ: მაია მიშელაძე

თბილისის საქალაქო სასამართლოში ჰიპერმარკეტ „გორგიას“ დამფუძნებლის მძევლად აყვანის მცდელობის საქმეზე, არსებითი განხილვა დაიწყო. ამ საქმეს სასამართლოს სისხლის სამართლის კოლეგია იხილავს. 14 დეკემბერს გამართულ სხდომაზე, მოსამართლემ როგორც ბრალდების, ისე დაცვის მხარის მიერ წარდგენილი მტკიცებულებები დასაშვებად სცნო, მაგრამ დაცვის მხარის შუამდგომლობა არ დააკმაყოფილა. ადვოკატმა იშუამდგომლა, რომ ბრალდებულების მიმართ სისხლის სამართლის საქმე შეწყვეტილიყო, რაზეც მოსამართლის უარი მიიღო. სასამართლოს მორიგი სხდომა ამ საქმეზე, იანვარში გაიმართება.

რეზონანსი
„სააკაშვილი ციხემდე, შესაძლოა, არც მიუშვან და მისი სიცოცხლე საფრთხეში აღმოჩნდეს“ / შერიგება, საქართველოში დეპორტაცია თუ უკრაინაში პატიმრობა (რეზონანსი)

ავტ: ეკატერინე ბასილაია

გამოცემის ცნობით, რამდენიმე დღეა, სააკაშვილის მიერ უკრაინის პრეზიდენტ პეტრო პოროშენკოსადმი მიწერილი წერილი დიდი სპეკულაციების საგანია და ორივე მხარე ერთმანეთს პროვოკაციაში სდებს ბრალს. პოროშენკოს ადმინისტრაციის მიერ რამდენიმე დღის წინ გავრცელებული ცნობით, სააკაშვილი უკრაინის პრეზიდენტს აქციების შეწყვეტასა და შერიგებას სთავაზობდა, რაზეც ოდესის ყოფილმა გუბერნატორმა ჯერ განაცხადა, რომ წერილი არ მიუწერია, შემდეგ თქვა, რომ წერილი იყო, მაგრამ მსგავსი შეთავაზება არ ყოფილა და შეთავაზება იყო მხოლოდ საჯარო მოლაპარაკებაზე, როგორ უნდა მოხდეს ოლიგარქიული სისტემიდან თავისუფალ ეკონომიკაზე გადასვლა. გუშინ კი უკრაინის პრეზიდენტის პრესმდივანმა სვიატოსლავ ცეგოლკომ ის წერილი გაასაჯაროვა, რომელიც ოდესის ყოფილმა გუბერნატორმა პეტრო პოროშენკოს მისწერა.

„მიუხედავად ბოლო მოვლენებისა, მე არ მაქვს არანაირი აგრესიული განზრახვები. თქვენ მე ძალიან კარგად მიცნობთ და კარგად გესმით ჩემი. ჩემი დადანაშაულება ფსბ-სთან არა მხოლოდ სრული აბსურდია, უფრო მეტიც, ახარებს უკრაინის მტერს. რაღა თქმა უნდა, მე დავუშვი და ვუშვებ ბევრ პოლიტიკურ შეცდომას, მაგრამ ახლა, როგორც არასდროს, დარწმუნებული ვარ, საჭიროა დეესკალაცია და არ უნდა დავუშვათ სიტუაციის დესტაბილიზაცია. მზად ვარ, ნებისმიერ მომენტში შევხვდე ნდობით აღჭურვილ წარმომადგენელს და ყველაფერი განვიხილოთ“, - ნათქვამია წერილში.

როგორც ცეგოლკო ამბობს, „შერცხვენილმა პოლიტიკოსმა“ პირობა დადო, რომ დესტაბილიზაციას არ მიმართავდა, თუმცა ამ წერილის შემდეგ, კვირას, ხელოვნების საერთაშორისო ცენტრის დარბევამ და შტურმმა აჩვენა, რომ ბატონმა სააკაშვილმა სიტყვა არ შეასრულა. ცეგოლკოს თქმით, წერილის გამოქვეყნების გადაწყვეტილება მან ჟურნალისტების თხოვნის, ასევე, მიხეილ სააკაშვილის მხრიდან წერილის შინაარსით მანიპულირების გამო მიიღო.

ამასობაში კი მიხეილ სააკაშვილი რუსი ოლიგარქის დაფინანსების მიღების საქმეზე 22 დეკემბერს ისევ დაკითხვაზეა გამოძახებული და მოლოდინია, რომ თუ ამჯერადაც უარს იტყვის ჩვენების მიცემაზე, შესაძლოა, შინა პატიმრობა მიესაჯოს. ამასთანავე, ისევ გააქტიურებულია მისი საქართველოში ექსტრადიციის თემაც. „ტვიტერზე“ უკრაინის იუსტიციის მინისტრი პაველ პეტრენკო წერს, რომ საქართველოს ყოფილი პრეზიდენტის ექსტრადირების მოთხოვნაზე იურიდიული პროცედურები ტარდება და ჯერ ვერ იტყვის, რით დასრულდება პროცესი.

პოლიტოლოგი სოსო ცინცაძე მიიჩნევს, რომ პოროშენკოსა და სააკაშვილის შერიგება გამორიცხულია, რადგან ეს ორივესთვის წამგებიანია. მისი თქმით, ასევე, უცნაურია უკრაინის იუსტიციის მინისტრის განცხადებაც, რომელიც არ ამბობს, ექსტრადიცია იქნება თუ არა. ცინცაძე ფიქრობს, რომ მინისტრი პრეზიდენტ პოროშენკოს მითითებას ელოდება. ექსპერტის განცხადებით, უკრაინაში სიტუაცია აჭრილია, პოროშენკოს დიდი სურვილია, სააკაშვილი თავიდან მოიშოროს, მაგრამ დასავლეთის „რეკომენდაციებს“ ელოდება. ასევე ამბობს, რომ სააკაშვილიც ცალი თვალით დასავლეთისკენ იყურება და მათ რეაგირებას ელოდება. ამ ყველაფრიდან გამომდინარე კი ცინცაძე ამბობს, რომ პროგნოზის გაკეთება ძალიან ძნელია.

ცინცაძისგან განსხვავებით, პოლიტოლოგი და ფსიქოლოგი რამაზ საყვარელიძე ამბობს, რომ პოლიტიკოსებს შორის მორიგება ყოველთვის შესაძლებელია. საყვარელიძე არც იმას გამორიცხავს, რომ ახლა, როდესაც მისი ექსტრადიციის თემა ძალიან გააქტიურებულია, სააკაშვილი ცდილობდეს მეტად აღარ გააღიზიანოს პეტრო პოროშენკო და უფრო ფრთხილი იყოს, რათა უკრაინამ არ მიიღოს მისი საქართველოსთვის გადაცემის გადაწყვეტილება.

„ოცნებაში" არიან ადამიანები, რომლებიც მიკროფონთან არც კი მისულან“ / იგორ კვესელავა მმართველი პარტიის შიგნით ძალების გაყოფას არ გამორიცხავს (რეზონანსი)

ავტ: გვანცა ღვედაშვილი

ინტერვიუ იგორ კვესელავასთან

ინტერვიუს დასაწყისში პოლიტოლოგი იგორ კვესელავა „საზოგაოდებრივი მაუწყებლის“ გარშემო მიმდინარე მოვლენებზე საუბრობს. ამბობს, რომ ეს არის ტელევიზია, რომელსაც მოსახლეობა აფინანსებს. მიაჩნია, რომ ის ობიექტურად უნდა აშუქებდეს ქვეყანაში მიმდინარე პროცესებს და უნდა იყოს ნეიტრალური. ფიქრობს, რომ ამ ცვლილებების დაწყება სწორია, რადგან წლების განმავლობაში ტელევიზიაში ძალიან მძიმე ვითარება იყო შექმნილი. მისი თქმით, პრეზიდენტის გადასაწყვეტია, დაადებს თუ არა ვეტოს მაუწყებლის შესახებ კანონს, მაგრამ ამბობს, რომ ჩვენ ახლა გყავს ქვეყნის პირველი პირი, რომელსაც უხარია თვეში ერთხელ ვეტოს დადება რომელიმე კანონპროექტზე.
იმ ფაქტს, რომ მაუწყებლის შესახებ კანონში ცვლილებები პარლამენტის დარგობრივი ეკონომიკის კომიტეტმა ჩააგდო, იგორ კვესელავა აზრთა სხვადასხვაობასა და მოსაზრებების გაცვლას უწოდებს. ამასთან, ხაზს უსვამს, რომ ცვლილებებს კომიტეტები კი არ იღებენ, არამედ მთლიანად პარლმაენტი. მისი თქმით, აქ საუბარია იმაზე, როგორია პარლამენტის გეზი და პლატფორმა საზოგადოებრივი მაუწყებლის მიმართ. ის ამბობს, რომ ჩვენი ტელევიზია ძალიან სუსტი იყო და ახლა მიდის მცდელობა, რომ ეს გამოსწორდეს.

„ქართული ოცნების“ შიგნით მიმდინარე მოვლენებისა და ახალი ფრაქციების შექმნასთან დაკავშირებით, იგორ კვესელავა აცხადებს, - „მე წავიკითხე თქვენს გაზეთში, რომ ეს პროცესი თითქოს „ოცნების“ გახლეჩის დაწყებას ნიშნავს. ადრე გითხარით კიდეც, რომ გამორიცხული არ არის, 2020 წლისთვის „ოცნების“ შიგნით მოხდეს გარკვეული ძალების გამოყოფა. გულახდილად რომ გითხრათ, ეს იყო უზარმაზარი ფრაქცია, საქმის განხილვისა და უკეთ წარმართვის თვალსაზრისით კი ყოველთვის სჯობს, გარკვეული ფრაქციები არსებობდეს და იქ იხარშებოდეს პრობლემები. ეს ცუდი არ იქნება. მიმაჩნია, რომ პარტიის შიგნითაც უნდა არსებობდეს ბირთვი, რომელიც კრიტიკული იქნება გარკვეული პროცესების მიმართ. შეუცდომელი ადამიანი არ არსებობს. პარტიაში არიან ადამიანები, რომლებიც მიკროფონთან არც კი მისულან, მუდმივად ერთი და იგივე ხალხი საუბრობს და გამოთქვამს მოსაზრებას, რაც მტკივნეულია. იქნებ ამ ფრაქციების შექმნამ აამოძრაოს ეს ხალხი და მისცეს შესაძლებლობა, ენა ამოიდგან“.
იგორ კვესელავა დავით ნარმანიას სემეკის წევრობის კანდიდატად წარდგენასაც ეხმაურება და ამბობს, რომ ის არის მეცნიერი, დოქტორის ხარისხი გერმანიაში აქვს მიღებული, მოღვაწეობს პროფესორად და ამ ეტაპზე სემეკის წევრობა მისთვის საუკეთესო ადგილია, მათ შორის მატერიალური თვალსაზრისით.

წყლით მდიდარ ქვეყანაში წყალს აძვირებენ / „პარადოქსია, მაგრამ წყლის წარმოება გაცილებით იაფი ჯდება ერაყში, ვიდრე საქართველოში“ (რეზონანსი)

ავტ: მარი ჩიტაია

გამოცემის ცნობით, სემეკის წევრი გიორგი ფანგანი აცხადებს, რომ წინასწარ იმის თქმა, გაიზრდება თუ არა ელექტროენერგიისა და წყლის სამომხმარებლო ტარიფი, ნაადრევია და საჭიროა ყველა კომპონენტის გათვალისწინება სამომხმარებლო ტარიფის დადგენისას, თუმცა იმ ნაწილში, რომელიც „ჯორჯიან უოთერ ენდ ფაუერის“ სამწლიანი ტარიფის დადგენას შეეხებოდა, მან თითქმის დაადასტურა, რომ ცვლილება მოსალოდნელია. 

ეკონომისტები ამბობენ, რომ გამრიცხველიანების პროცესის დასრულებამდე სამომხმარებლო ტარიფის ზრდა დაუშვებელია. რამდენით გააძვირებენ გადასახადს, პროგნოზი ჯერჯერობით ვერ ხერხდება.

ექსპერტი ემზარ ჯგერენაია ამბობს, რომ ტრადიცია გაგრძელდება და წყლის ტარიფს კვლავ პოლიტიკური გადაწყვეტილებით დაადგენენ, როგორც აქამდე ხდებოდა. იგი ფიქრობს, რომ გადასახადი განსაკუთრებით წყლის მწარმოებელ კომპანიებს დააწვება ტვირთად და ეს იქნება იმდენად მძიმე, რომ სამომავლოდ გარკვეული ინვესტიციების გადინებასაც გამოიწვევს.
„ახლაც იმდენად დიდია გადასახადი, მისი გაძვირება ძნელად წარმოსადგენია. პარადოქსია, მაგრამ წყლის წარმოება გაცილებით იაფი ჯდება ერაყში, ვიდრე საქართველოში, სადაც დღეს არსებული ტარიფის პირობებშიც უჭირთ გადახდა“, - აცხადებს ჯგერენაია და დასძენს, რომ ხელისუფლებამ წყლის ტარიფთან დაკავშირებით ბიზნესის რეალური მდგომარეობაც უნდა გაითვალისწინოს.
წყლის ექსპერტი, მეცნიერი პაატა გიორგაძე ვარაუდობს, რომ წყალს გააძვირებენ, რაც მთავრობამ არ უნდა დაუშვას.
„საქართველოში, სადაც წყლის მდიდარი რესურსით ვიწონებთ თავს, ტარიფის ზრდაზე საუბარი არც უნდა მიდიოდეს. უკიდურეს შემთხვევაში თუ გადასახადი მოიმატებს, ის აუცილებლად უნდა იყოს სახელმწიფოს მიერ კომპენსირებული, რათა მოსახლეობას ტვირთად არ დააწვეს. მით უფრო ახლა, როცა დაბალი ეკონომიკური ზრდა გვაქვს და მოსახლეობა გაღარიბებისკენ მიექანება“, - განაცხადა პაატა გიორგაძემ.

ხორავას ქუჩაზე მკვლელობაში ბრალდებული მზადაა, 9 იანვარს მოყვეს, რა მოხდა შემთხვევის ადგილზე (რეზონანსი)

ავტ: თიკო ოსმანოვა

ხორავას ქუჩაზე არასრულწლოვნების მკვლელობაში ერთ-ერთი ბრალდებული გ.ჯ. 9 იანვარს სასამართლო პროცესზე დაიკითხება. ადვოკატ ტარიელ კაკაბაძის თქმით, მისი დაცვის ქვეშ მყოფი მზადაა, პროცესზე დეტალურად ისაუბროს, რა მოხდა 1 დეკემბერს შემთხვევის ადგილზე. რაც შეეხება მეორე დაკავებულს, კაკაბაძის თქმით, მას ადვოკატი შეეცვალა, ამიტომ მის მაგივრად ვერ ისაუბრებს და ვერც სახელსა და გვარს იტყვის, თუ ვინ იცავს გ.ბ.-ს უფლებებს.

რეცეპტების ჩავარდნილი პროგრამის ამოქაჩვას ელექტრონული ფორმით ცდილობენ / ახალი წლიდან დედაქალაქში ელექტრონული რეცეპტები სავალდებულო იქნება (რეზონანსი)

ავტ: ნათია ლომიძე

2018 წლიდან ელექტრონული რეცეპტები სავალდებულო გახდება. სამედიცინო სფეროს სპეციალისტებს მიაჩნიათ, რომ ამ ფორმით სამედიცინო ბაზარი უფრო დაცული იქნება და მისი გაკონტროლება არ გაჭირდება. 
„თუმცა უნდა აღინიშნოს, რომ მსგავს იმედს ამყარებდნენ თავდაპირველად რეცეპტების შემოღებაზეც, მაგრამ ამ პროგრამამ არ გაამართლა. დღეს თითქმის ყველა აფთიაქში შეიძლება ურეცეპტოდ მედიკამენტების ყიდვა, შესაბამისად, ძნელი სავარაუდოა, რომ ელექტრონული ფორმატის შემოღებით რაიმე შეიცვალოს“, - წერს ჟურნალისტი.
რამდენიმე დღეში საწვავი გაიაფებას დაიწყებს (რეზონანსი)

ავტ: ნათია ლომიძე

ლარის კურსის გამყარების გამო საქართველოში იმპორტირებული საწვავის თვითღირებულება 10 თეთრით შემცირდა. გამოცემის ცნობით, ეს ნიშნავს, რომ დღე-დღეზე საცალო ქსელში ბენზინი და დიზელი უნდა გაიაფდეს. იმპორტიორების თქმით, ფასის კლება საბითუმო ბაზარზე უკვე ასახულია და ეტაპობრივად ავტოგასამართ სადგურებზეც შემცირდება საწვავის ღირებულება.

ახალი თაობა

„ქართულ ოცნებაში“ დაშლა-არმოშლის პროცესი მიდის“ / რამაზ საყვარელიძე: „თოვლის ბაბუის მოსვლამდე კვირიკაშვილის გადადგომას არ ვვარაუდობ, მერე, ვნახოთ“ (ახალი თაობა)

ავტ: ნონა ცაბაძე

ინტერვიუ რამაზ საყვარელიძესთან

ექსპერტი რამაზ საყვარელიძე საპარლამენტო ფრაქცია „ქართული ოცნების“, რამდენიმე ფრაქციად დაშლაზე საუბრობს. მისი თქმით, ეს წმინდა პარლამენტური პროცესია. ასევე აღნიშნავს, რომ ფრაქციების ხელმძღვანელებად არჩეული არიან ადამიანები, რომლებსაც პოლიტიკური პრეტენზიები „ქართული ოცნებისგანაც“ არ აქვთ. ამბობს, რომ ეს ფრაქციები პოლიტიკური ნიშნით გამოყოფილი არ ჩანს და ჯერ რეალურად მათი შემადგენლობებიც კი არ არის გარკვეული.

„არ ვიცი, ეს მსხვილი ბიზნესჯგუფების შერკინებად ჩაითვლება თუ არა „ოცნების“ შიგნით, რამდენადაც ნებისმიერ პოლიტიკურ ჯგუფში გარკვეული ბიზნესჯგუფები არის. ზოგადად ბიზნესჯგუფები ერთმანეთთან შერკინებული არიან, მაგრამ პოლიტიკური ნიშანი ამას არ აქვს, ეს ბიზნეს შერკინებებია. პოლიტიკური ნიშანი ამ პროცესს არ გასჩენია და ჯერჯერობით ამ ფრაქციების შექმნასაც არ ეტყობა, რომ გაჩნდება, იმიტომ, რომ ფრაქციები არაა პოლიტიკური. რაც შეეხება ეკონომიკური ნიშნით შერკინებას, პარტიაში კი არა, ოჯახში ერკინებიან. ძმა - ძმას, მამა - შვილს“, - აცხადებს საყვარელიძე.

მისი თქმით, „მოქალაქეთა კავშირის“ წიაღში აღმოცენდა რეფორმატორთა ჯგუფი, რომელსაც ჰქონდა ფრაქციული ხასიათი და მერე თვითონ ის ჯგუფი დაიშალა სხვადასხვა მიმართულებით. ექსპერტის თქმით, პოლიტიკური ინტერესების შეჯახების დროს, დაშლის პროცესები ლამის გარდაუვალია. საყვარელიძე თვლის, რომ ის წინა ისტორია იყო განსხვავებული იმისგან, რასაც დღეს ვადევნებთ თვალს. ამბობს, რომ პოლიტიკური გამოყოფა ახლა არ ჩანს და ეს ორგანიზაციული ნიშნით გამოყოფილი ფრაქციებია.
ის ფინანსურადაც არ თვლის, რომ ეს ჯახია. აცხადებს, რომ მარტო ორგანიზაციულია ეს ამოცანები და მიაჩნია, რომ პარტია მით უფრო მოგებულია პარლამენტში, რაც მეტი ფრაქცია ჰყავს. 

მისი თქმით, საპარლამენტო ფრაქცია „ქართული ოცნება“ კი არ დაიშალა, არამედ გაიშალა. ამბობს, რომ ჩვენ ახლა საქმე გვაქვს დაშლა-არმოშლის პროცესთან. 

„ქართულ მედიაში ძალიან უცბად მისცეს რეაქცია გახარიას დაწინაურებას. ეს რაღაცით ხომ უნდა ახსნან და ხსნიან იმით, რომ თურმე პრემიერობისთვის ამზადებენ. ანალოგიურად ხდებოდა კახი კალაძეზეც. ის ვიცეპრემიერობიდან მერობაზე გადავიდა, ერთი შეხედვით, უფრო დაბალ თანამდებობაზე, რომ მერე პრემიერობაზე დასაბუთებული პრეტენზია ჰქონოდა და ა.შ. ერთადერთი ჯეჯელავაზე არ უთქვამთ, ვიცეპრემიერი რომ გახდა, ალბათ, მერე პრემიერი იქნებაო. ვერ მოასწრეს, მაშინვე კომბლებზე დაიწყო ლაპარაკი და ამით ამ ამბავს წერტილი დაუსვა“, - განაცხადა რამაზ საყვარელიძემ.

ის მოცემულ მომენტში გიორგი გახარიას პრემიერმინისტრად გადაყვანას არ განიხილავს, რადგან გიორგი კვირიკაშვილი წარმატებულ პრემიერმინისტრად მიაჩნია ორ ფრონტზე - როგორც ქვეყნის შიგნით, ისე საგარეო ურთიერთობებში. 

„რაც მთავარია, მაშინ დასაბუთებული პასუხი უნდა გასცენ, როგორც შიგნით მოსახლეობას, ისე ქვეყნის გარეთ, რატომ შეიცვალა წარმატებული პრემიერი. აქედან გამომდინარე, არა მგონია, რომ იგეგმებოდეს პრემიერის ცვლილება. ფაქტობრივად, ეს მთელი აღმასრულებელი ხელისუფლების ცვლილებაა. კვირიკაშვილის სახელს უარყოფითი კუთხით ძირითადად მისი მეგობრების შეცდომები უკავშირდება. ჯეჯელავა ვახსენე და მისი მეგობარი იყო, ახლა გაჩეჩილაძე და ესეც მისი მეგობარი იყო. სხვა მხრივ თვითონ კვირიკაშვილის შეცდომა, გარდა იმისა, რომ მეგობრები ჰყავს, მე არ მსმენია და არც მის ანგარიშზე არ ირიცხება“, - დასძინა საყვარელიძემ.

ექსპერტი არ თვლის, რომ მეგობრების შეცდომების გამო ჩრდილი გიორგი კვირიკაშვილს მიადგა. ერთადერთი მიაჩნია, რომ ასეთი რანგის თანამდებობის პირი ასე ადვილად არ უნდა დებდეს გადადგომის პირობას, რადგან სერიოზულ პოლიტიკაში ეს შეიძლება მის საწინააღმდეგოდ იყოს გამოყენებული ხელისუფლების მეტოქეების მიერ. 

„ჩაწყობილი ტენდერები ივანიშვილსაც აწყობს“ / დიმიტრი ბიძინაშვილი: „ის, რომ უცნობი ამ თემაზე მას შემდეგ ალაპარაკდა, რაც პირადად შეეხო ჩაწყობილი ტენდერები, ქვეყნისთვის ცალკე თავსატეხია“ (ახალი თაობა)

ავტ: შორენა მარსაგიშვილი

მონიტორინგის ცენტრ „მედიატორის“ წარმომადგენელი დიმიტრი ბიძინაშვილი „ახალ თაობასთან“ ინტერვიუში აცხადებს, რომ ჩაწყობილი ტენდერები სერიოზული პრობლემაა და ამაზე მათ არასამთავრობო ორგანიზაციას არაერთი კვლევა აქვს ჩატარებული. მისი თქმით, ტარიელ ხეჩიკაშვილის საქმეზე, რომელზეც ახლა ყველა საუბრობს, თავის დროზე პროკურატურაშიც შეიტანეს სარჩელი და ითხოვდნენ იმის გამოძიებას თუ რატომ იგებდა ყველა ტენდერს სპორტის მინისტრის კომპანია. ამბობს, რომ ამაზე პროკურატურისგან პასუხი არ მიუღიათ და დარწმუნდნენ, რომ ამ საქმეს არც არავინ გამოიძიებდა. ბიძინაშვილის თქმით, ვინც ეს საქმე უნდა გამოიძიოს, ყველა კორუფციულ სქემაშია ჩართული. ამბობს, რომ ხეჩიკაშვილის კომპანიებს ტენდერებს სუს-ი, პროკურატურა და შსს უფორმებენ, სხვა მაკონტროლებელი კი აღარ დარჩა. მას შეუძლებლად მიაჩნია ერთი მინისტრის კომპანია მეორე მინისტრს ხელშეკრულებას უფორმებდეს და იქ არ იყოს კორუფციის ნიშანი. 
დიმიტრი ბიძინაშვილის განცხადებით, ის, რომ „უცნობი“ ამ თემაზე მას შემდეგ ალაპარაკდა, რაც პირადად მას შეეხო ჩაწყობილი ტენდერები, ქვეყნისთვის ცალკე თავსატეხია, რადგან ადამიანები ხმას არ იღებენ მანამ, სანამ უშუალოდ მათ არ ეხებათ ეს. მისი თქმით, ისიც ტყუილია, რომ „უცნობი“ დაიჩაგრა. ამბობს, რომ ახლო წარსულში გასაჯაროვდა პრემიერმინისტრის განკარგულება, რომლის მიხედვითაც გიორგი გაჩეჩილაძეს მიწის ნაკვეთი გადასცეს თავის შენობა-ნაგებობებით. ბიძინაშვილის განცხადებით, ახლა მთელი საზოგადოება თვალს ადევნებს იმას, თუ როგორ ინაწილებენ ჩვენს ფულს ვიღაც ტიპები და ამ პროცესს ტენდერებსა და ერთ პირთან მოლაპარაკებებს არქმევენ. მისი თქმით, ახალი და განსაკუთრებული არაფერი მომხდარა, საზოგადოებაში ინტერესი კი იმან გამოიწვია, რომ ერთმანეთს თანაგუნდელები დაერივნენ.

კითხვაზე, „უცნობის“ აბობოქრების შემდეგ, სხვა მეოცნებეებიც ხომ არ აბუნტდებიან, რომლებსაც შვილი, სიძე ან ბიძაშვილი დაუჩაგრეს, დიმიტრი ბიძინაშვილი პასუხობს, რომ თუ ის ადამიანები, რომლებიც კორუფციულ გარიგებებში არიან ჩართულები დაინახავენ, რომ სხვებს უფრო მეტი ფული ხვდებათ ბიუჯეტიდან, შესაძლოა ისინიც აბობოქრდნენ. მისი თქმით, ამ ადამიანებს ყველაფერი გადანაწილებული აქვთ, სხედან მშვიდად და ჭამენ ჩვენ ფულს. „მედიატორის“ წარმომადგენელის აზრით, ვიდრე მთავრობა არ გააცნობიერებს, რომ ბიუჯეტი მათი საწველი ძროხა არაა და ის სახელმწიფოს ეკუთვნის, არაფერი შეიცვლება.

„მეეჭვება, რომ მათ ეს გააანალიზონ. ამაზე რომ ეფიქრათ, ტენდერებს პრემიერის ძმაკაცებს და მინისტრის კომპანიებს კი არ მოაგებინებდნენ. ამათ ბიუჯეტი თავისი საკუთრება ჰგონიათ და ისე ხარჯავენ თანხებს, როგორც მოეპრიანებათ. არ მჯერა, რომ ხელისუფლების შეცვლამდე ამ მიმართულებით რაიმე შეიცვლება, მაგრამ საზოგადოებამ და არასამთავრობოებმა უნდა იაქტიურონ“, - განაცხადა ბიძინაშვილმა.

მისი თქმით, ყველა საეჭვო ტენდერზე პროკურატურაში უნდა შევიდეს განცხადება და მართალია ამ ხელისუფლების პირობებში ამას არავინ გამოიძიებს, ხელისუფლების ცვლილების შემდეგ აუცილებლად მოხდება მათი გაცოცხლება და გამოძიება. მას აუცილებლად მიაჩნია იმ ადამიანების დასჯა, რომლებიც წურბელასავით ასხედან ბიუჯეტს და ქვეყანას განვითარების საშუალებას არ აძლევენ.
„მინდა გითხრათ, რომ სწორედ ბიძინა ივანიშვილმა დაუშვა ეს ჩაწყობილი ტენდერები და ერთ პირთან მოლაპარაკებები. მისი ნებართვის გარეშე ასე მოქმედებას ვერ გაბედავდნენ. მას არც სახელმწიფოს განვითარება აინტერესებს და არც ტენდერები, მისთვის მთავარია პირადი ინტერესების დაკმაყოფილება. ამისთვის სწორედ იმ ხალხს იყენებს, რომლებიც ტენდერებს იგებენ. ივანიშვილი მაქსიმალურად შეეცდება მათთვის თბილი გარემოს შექმნას, სამაგიეროდ, როცა დასჭირდება, ყველაფერზე მოუწერენ ხელს. ჩვენ ყველას გვახსოვს მთავრობის სხდომები, რომლებიც ბიძინა ივანიშვილის სადღეგრძელოებით იწყებოდა. გვახსოვს საკრებულოს სხდომები, სადაც 1 ლარად გადასცეს პუშკინის სკვერი და ბოტანიკური ბაღი შემოაღობინეს. ასეთი საქმეებისთვის სჭირდება ყოფილ პრემიერს ტენდერებით გამაძღარი ხალხი. ყველაზე მნიშვნელოვანი აქ ის არის, რომ ბიძინა ივანიშვილი ჩინოსნებს თავისი ფულით კი არ ყიდულობს, არამედ ხალხისთვის განკუთვნილი ფულით იმადლიერებს მათ“, - განაცხადა დიმიტრი ბიძინაშვილმა.

ლევან ალაფიშვილი: „ქართულ ოცნებაში“ მიმდინარე პროცესები უკავშირდება კალაძეს და არა კვირიკაშვილს (ახალი თაობა)

ავტ: ნათია ხურცილავა

ინტერვიუ ლევან ალაფიშვილთან

კონსტიტუციონალისტი ლევან ალაფიშვილის აზრით, ბოლო პროცესებმა გამოაჩინა, რომ „ქართული ოცნება“ საპრეზიდენტო არჩევნებისთვის ემზადება, რომელიც მომავალ წელს არის დაგეგმილი. 

რაც შეეხება პარტია „ქართული ოცნების“ რამდენიმე ფრაქციად დაყოფას პარლამენტში, მას უჭირს თქმა, ეს პირდაპირ არის თუ არა დაკავშირებული ამ პროცესებთან, მაგრამ მისი აზრით, ფაქტი არის ერთი - „ქართული ოცნება“ არ გამოირჩეოდა აზრთა ერთიანობითა და თანხვედრით. აქედან გამომდინარე მას ეს პროცესები სრულიად ბუნებრივი ჰგონია. ამის მაგალითად მას მოჰყავს მაჟორიტარების ე.წ. ამბოხება საარჩევნო სისტემასთან დაკავშირებით. ის ფიქრობს, რომ ეს პროცესი გაგრძელდება და „ქართული ოცნების“ სამ ფრაქციად დაყოფით არ დასრულდება. ალაფიშვილის თქმით, გადამწყვეტი იქნება, თუ ვის წარადგენს ან მხარს დაუჭერს კახა კალაძე საპრეზიდენტო არჩევნებში.

„ეს მისი მხრიდან მოხდება ალბათ სრულიად ღიად და აშკარად. ეს ახალი პოლიტიკური მოცემულობა, კალაძის პირდაპირ ლეგიტიმაციას ვგულისხმობ, გავლენას იქონიებს „ქართულ ოცნებაში“ მიმდინარე პოლიტიკურ პროცესებზე და ზოგადად საქართველოს პოლიტიკაზე. ეს გააჯანსაღებს პოლიტიკურ ცხოვრებას, როგორც პარტია „ქართულ ოცნებაში“, ისე ქვეყანაში. კალაძე გრძელვადიან პერსპექტივაში გეგმავს თავის პოლიტიკურ მიზნებს. ტაქტიკურად სწორად თამაშობს, ყოველ შემთხვევაში, ჯერჯერობით ასეა. ამ პოლიტიკურ თამაშში პირველი სერიოზული, მყარი დამოუკიდებელი ნაბიჯი იყო თბილისის მერის არჩევნებში მონაწილეობა. მომავალ წელს იქნება საპრეზიდენტო არჩევნების კამპანიაში სრულფასოვნად ჩართვა. 2020 წელს კი საპარლამენტო არჩევნებია და ძალიან მნიშვნელოვანი ინქება ასევე მისი აქტიურობა. ყველა ამ ეტაპის წარმატებით გავლის შემდეგ, სავარაუდოა, რომ მას ექნება პრემიერობის ამბიცია. ეს არის კალაძის საშუალოვადიანი პოლიტიკური პერსპექტივა“, - განაცხადა ლევან ალაფიშვილმა.

მას არ ჰგონია, რომ ამ პოლიტიკურ თამაშს კალაძემ ღია სახე მისცეს. მისი აზრით, ის არ გამოვა და ასე ღიად არ დაუპირისპირდება „ქართულ ოცნებას“, ის თავის გუნდთან ერთად არ გამოეყოფა მმართველ პარტიას და ოპოზიციაში არ გადავა. ალაფიშვილი ფიქრობს, რომ ამ ყველაფერს კალაძე „ქართული ოცნების“ ქოლგის ქვეშ გააკეთებს. ექსპერტი დარწმუნებულია, რომ კალაძე ყველაფერს გააკეთებს ისე, რომ შეინარჩუნოს გავლენები მთავრობაშიც და პარლამენტშიც. მისი თქმით, ენერგეტიკის სამინისტროსთან დაკავშირებით მიღებული გადაწყვეტილება კალაძესთვის გარკვეული სიურპრიზი იყო, მაგრამ ის დღემდე ინარჩუნებს გავლენებს მთავრობაში.

„სხვა მნიშვნელოვანი ფაქტორი, რომელიც ქვეყანაში პოლიტიკურ პროცესებს შეცვლის გარდა იმისა, რაც გითხარით კალაძის პირდაპირ ლეგიტიმაციასთან დაკავშირებით, ქვეყანაში არ მომხდარა. კვირიკაშვილი არის ძალიან კარგი ადამიანი, მაგრამ იმის იქით, როგორც დამოუკიდებელი პოლიტიკოსი, როგორც ლიდერი, გადაწყვეტილებების მიმღები ლიდერი, ის ვერ შედგა. შესაბამისად, როგორც ჩანს, თვითონაც არ აქვს ამბიცია, პრეტენზია თუ ილუზია, რომ იყოს ლიდერი, პროცესების წარმმართველი თუ გადაწყვეტილებების მიმღები“, - დასძინა ალაფიშვილმა.

დავით ლორთქიფანიძე: „უმრავლესობის მართვა ძნელია“ (ახალი თაობა)

ავტ: გულიკო ბალაძე

ინტერვიუ დავით ლორთქიფანიძესთან

პარლამენტის ყოფილი წევრი დავით ლორთქიფანიძე ამბობს, რომ საპარლამენტო უმრავლესობის შიგნით ორი ახალი ფრაქციის შექმნა აბსოლუტურად კანონმდებლობის ჩარჩოებშია მოქცეული და ამაში ნეგატიური არაფერია. მისი თქმით, ამაზე საუბარი დიდი ხანია მიდის და არ უკავშირდება იმ პროცესებს, რაც მასმედიამ ძალიან მაღალ დონეზე აიყვანა. ლორთქიფანიძე ამბობს, რომ ძირითადად საუბარი მიდის მაჟორიტარების მიერ ფრაქციების შექმნაზე. ის თვლის, რომ მაჟორიტარებს განსაკუთრებული როლი აკისრიათ საკუთარ რეგიონებთან დაკავშირებით და ახალი ფრაქციის ფორმატში უფრო მეტი რამის გაკეთების სასუალება მიეცემათ. მისი თქმით, ახალი ფრაქციების შექმნა განსაკუთრებული ოდენობის დამატებით ფინანსებთან დაკავშირებული არ არის, რადგან ამ ადამიანებს პარლამენტში ისედაც აქვთ თავისი დაფინანსება, რომელიც ახალ ფრაქციაში გადაყვებათ. ლორთქიფანიძე ამბობს, რომ დიდი უმრავლესობის მართვა დიდ უხერხულობებთან არის დაკავშირებული და ძნელია, შესაბამისად, სწორედ კოორდინაციის გასაუმჯობესებლად იქმნება ახალი ფრაქციები. 
„ჩემთვის მიუღებელია ე.წ. ოპონენტების, ნაცმოძრაობისა და მათი განაყოფების საუბარი იმაზე, თუ აზრთა სხვადასხვაობაა, ქვეყანა დაიქცა. მათთვის, რა თქმა უნდა, აზრთა სხვადასხვაობა მიუღებელია, რადგან ერთი კაცის დაკრულზე იყვნენ ყველანი აწყობილი. მათთვის განსხვავებული აზრის გამოთქმა უმრავლესობის შიგნით წარმოუდგენელი იყო“, - განაცხადა ლორთქიფანიძემ.

მისი თქმით, ბიძინა ივანიშვილი არ ერევა შიდა პოლიტიკურ საკითხებში და ამისთვის არსებობს პრემიერმინისტრი, რომელიც არის პარტიის თავმჯდომარე, ასევე, პარტიას ჰყავს გენერალური მდივანი, აღმასრულებელი მდივანი და რეგიონალური მდივანი, რომლებიც უძღვებიან იმ საქმეს, რაც მათზე არის მინდობილი. საერთოდ კი ლორთქიფანიძე ცუდს ვერაფერს ხედავს იმაში, თუკი რომელიმე ხელმძღვანელს ბიძინა ივანიშვილთან აქვს ურთიერთობა.

თამარ ჩხეიძე: „ხელისუფლებას მედიაზე კონტროლის დამყარებით, ძალაუფლების გახანგრძლივება უნდა“ (ახალი თაობა)

ავტ: მარიამ მჭედლიშვილი

ყოფილი დისიდენტი და დეპუტატი თამარ ჩხეიძე ინტერვიუში საუბრობს ბოლო პერიოდში ქვეყანაში მიმდინარე პროცესებზე. ამბობს, რომ სხვადასხვა ჯგუფი თავისი ინტერესით ხელისუფლების გუნდში ყოველთვის იყო. მისი თქმით, ბოლოდროინდელი ხმაური გამოწვეულია იმით, რომ ამ ზოგიერთი ჯგუფის წევრებმა ვერ გაიყვეს შემოსავალი, რომელზეც მათ ხელი მიუწვდებათ. მისი აზრით, გაკვირვებას არ უნდა იწვევდეს ეს ყველაფერი იმ დროს, როდესაც ხელისუფლების მოქმედებები და ეკონომიკა არაჯანსაღ პრინციპზეა აგებული.

თამარ ჩხეიძე ფიქრობს, რომ ეს მმართველი პარტიის რეიტინგს კიდევ უფრო დაბლა დასწევს. ის აქვე ამბობს, რომ არსებული რეალობისა და საზოგადოების უკმაყოფილების ფონზე, „ოცნების“ რეიტინგი ზომაზე მაღალია. 

მისი თქმით, გარდატეხა არჩევნებზე შეიძლება შეიტანოს პოლიტიკური ფონის შეცვლამ, რასაც მოჰყვება საარჩევნო გარემოს ცვლილება. 

ამბობს, რომ მომავალ საპრეზიდენტო არჩევნებში გამარჯვების თეორიული შესაძლებლობა მაღალრეიტინგულ კანდიდატს აქვს, ოღონდ ეს ძნელად მისაღწევია და ამას ხალხის დიდი აქტიურობა და მობილიზება სჭირდება. ამის მაგალითად მას მოჰყავს ოზურგეთის მერის არჩევნები, სადაც დამოუკიდებლემა კანდიდატმა სწორედ საზოგადოების საყოველთაო მხარდაჭერით მოახერხა გამარჯვება.

„ხელისუფლებისა და მასთან დაკავშირებული პრივილეგირებული ჯგუფებისთვის შემოსავალი ერთ-ერთი მიზანია, მაგრამ არა - უმთავრესი. ყველაზე მნიშვნელოვანია სხვა ტელევიზიების შევიწროების სურვილი. საზოგადოებრივ მაუწყებელს ბიუჯეტიდან ძალიან დიდი დაფინანსება აქვს. ამასთან ერთად, მას უფართოებენ კომერციული რეკლამის გაფორმების შესაძლებლობას. ეს ავტომატურად იწვევს სხვა არხების დასუსტებას, მათი ეკონომიკური ბაზის შემცირებას. ერთ-ერთმა კრიტიკოსმა, რომელსაც სხვა მოსაზრებებში ვეთანხმები, ამას საზოგადოებრივი მაუწყებლის ხელმძღვანელის, ვასილ მაღლაფერიძის ხუშტურები უწოდა. ეს არანაირად არ არის მაღლაფერიძის ხუშტურები. ესაა ხელისუფლების გადაწყვეტილება. „ქართული ოცნება“ მედიაზე კონტროლს აწესებს. ხელისუფლებას მედიაზე, ამ შემთხვევაში ტელევიზიებზე კონტროლის დამყარებით, ძალაუფლების ხანაგრძლივება სურს“, - განაცხადა თამარ ჩხეიძემ.

სააკაშვილმა აქციები შეწყვიტა (ახალი თაობა)

ავტ: შორენა მარსაგიშვილი

მიხეილ სააკაშვილმა უკრაინაში აქციები და მიტინგები დროებით შეწყვიტა. მან ეს საახალწლო სამზადისით ახსნა და პირობა დადო, რომ საპროტესტო მოძრაობა ახალი ძალებით განახლდება. გამოცემის ცნობით, საახალწლო ტაიმ-აუტის აღების წინ საქართველოს მესამე პრეზიდენტმა, რამდენიმე სკანდალური განცხადება გააკეთა. მისი თქმით, გენპროკურორმა იური ლუცენკომ მასზე და მის მომხრეებზე პირადი ხასიათის კომპრომატების შეგროვების განკარგულება გასცა. სააკაშვილი ლუცენკოსა და უკრაინის ხელისუფლებას ბანდიტებს უწოდებს. 

პანკისში აიუფ ბორჩაშვილის გათავისუფლებას ითხოვენ (ახალი თაობა)

ავტ: შორენა მარსაგიშვილი

გუშინ, 19 დეკემბერს პანკისის ხეობის სოფელ ჯოყოლოში საპროტესტო აქცია გაიმართა, რომელშიც რამდენიმე ათეული ადამიანი მონაწილეობდა. პანკისის სათემო რადიოს ცნობით, შეკრებილები აიუფ ბორჩაშვილის გათავისუფლებას ითხოვდნენ, რომელიც 2 წლის წინ კონტრტერორისტული ცენტრის თანამშრომლებმა დააკავეს. აქციის მონაწილეებმა პრეზიდენტს, პრემიერმინისტრსა და პარლამენტის თავმჯდომარეს მიმართეს. მათი თქმით, თუ აიუფ ბორჩაშვილის გათავისუფლება ვერ მოხდება, სასჯელი მაინც შეუმსუბუქონ.
საერთო გაზეთი

არ შეიძლება სახელმწიფო სურამის ციხედ ვაქციოთ, რომლის კედლებში დროგამოშვებით ვიღაც-ვიღაცები უნდა ჩავატანოთ (საერთო გაზეთი)

ავტ: ვახტანგ ხარჩილავა

ვახტანგ ხარჩილავა წერს საქართველოს პრემიერმინისტრსა და გია გაჩეჩილაძეს, იგივე „უცნობს“ შორის განვითარებულ მოვლენებზე. სტატიის ავტორის აზრით, გიორგი კვირიკაშვილის მიერ ამ საკითხზე გაკეთებული განცხადება იყო პირველი ისეთი განცხადება, როგორსაც უნდა აკეთებდეს მაღალი თანამდებობის პირი, რომელსაც პასუხისმგებლობის გრძნობა გააჩნია. ავტორს არ მოსწონს ისეთი მდგომარეობა, როდესაც თანამდებობის პირებსა და სხვა პოლიტიკოსებს ბრალდებებს უყენებენ, ეს ადამიანები კი ამაზე არ რეაგირებენ. აქედან გამომდინარე ის თვლის, რომ პრემიერმა შესანიშნავი მაგალითი აჩვენა სხვებსაც, თუ როგორ უნდა იქცეოდნენ მსგავს შემთხვევებში. ვახტანგ ხარჩილავას ამ ყველაფრის მერე უკვრის, რატომ გახდა გიორგი კვირიკაშვილის განცხადება კრიტიკის საგანი.

„უცნობი“ საკანში იჯდა თვეების განმავლობაში, არ გაჩერდება ეს კაცი და კარგიაო, - ბრძანა ექსპერტმა გია ხუხაშვილმა. კი, მაგრამ, რა არგუმენტია ეს, რა შუაშია კარავში ჯდომა ტენდერში გამარჯვებასთან? კი, ბატონო, გვახსოვს, „უცნობი“ კარავში რომ იჯდა და ამასთან ერთად ისიც გვახსოვს, მისი ძმა ხაფი ხმით რომ გაჰყვიროდა - მიშა, მოვდივარ! მიშა, მოვდივარო, მაგრამ როცა უკვე თითქმის მისული იყო, თავის ძმასთან ერთად სადღაც უკვალოდ გაქრა და ათიათასობით ადამიანი პირში ჩალაგამოვლებული შეატოვა მიშას. ამბობენ, „გრეჩიხები“ სააკაშვილს გაურიგდნენ და ამაში მილიონები აიღესო“, - წერს ვახტანგ ხარჩილავა.

ამის შემდეგ ის უკვე გია ხუხაშვილის კრიტიკაზე გადადის, რომელსაც ირონიულად ყველაფრის მცოდნე „უნივერსალად“, ყველაფრის ექსპერტად, ყველაფერში „კომპეტენტურად“ მოიხსენიებს. არც იმ ფაქტს ივიწყებს, რომ ხელისუფლების ცვლილების შემდეგ ხუხაშვილი კეზერაშვილის „პიქსელის“ შენობაში დაჯდა და იქიდან დაიწყო ბიზნესებში „პალაჟენიის“ დაყენება.
„ეს წერილი არც გიორგი კვირიკაშვილის დასაცავად დაწერილა და არც მასთან დაპირისპირებული ადამიანების გასაკრიტიკებლად. უბრალოდ, ამ წერილით იმის თქმა მინდოდა, რომ, როცა მთავრობის მეთაური სამართლებრივად და სახელმწიფოებრივად აბსოლუტურად სწორ და პრინციპულ მიდგომას ირჩევს, არ შეიძლება ეს ნაკლად და შეცდომად ჩაუთვალო. გიორგი კვირიკაშვილმა თქვა ის, რაც საფუძველთ-საფუძველია დემოკრატიული სახელმწიფოს არსებობისა და განვითარებისთვის - უნდა გაგაჩნდეს პასუხისმგებლობის მაღალი გრძნობა ქვეყნისა და ხალხის წინაშე და თუ შეცდომას დაუშვებ, უნდა გადადგე“, - წერს სტატიის ავტორი.
გოგი თოფაძე: ვაპირებ იმ ადამიანების წინააღმდეგ, რომლებიც ჩემს ოჯახს დაუმსახურებლად ლანძღავენ, სასამართლოში სარჩელი შევიტანო (საერთო გაზეთი)

ავტ: ნელი თორდია

ე.წ. ტენდერების სკანდალთან დაკავშირებით გოგი თოფაძისა და მისი შვილის, ირაკლის სახელმაც გაიჟღერა, რასაც „საერთო გაზეთთან“ მოკლე ინტერვიუში ეხმაურება თავად გოგი თოფაძე. მისი თქმით, მის შვილს კომპანია „ჰიუნდაი ავტო საქართველოში“ არანაირი წილი არ აქვს და კომპანიის 100%-იანი მფლობელი დათო გიორგობიანია. თოფაძე ამბობს, რომ ამ ახალგაზრდა კაცის ოჯახთან დიდი ხანია ახლობლობენ და როდესაც გიორგობიანმა მის შვილს კომპანიის სამეურვეო საბჭოს თავმჯდომარეობა შესთავაზა, ირაკლიც დათანხმდა. თოფაძის განცხადებით, სხვა ყველაფერს რომ თავი დაანებონ, მის შვილს ჯანმრთელობის სერიოზული პრობლემები ჰქონდა, ამას მკურნალობდა და არანაირი ტენდერებისთვის არ ეცალა. გოგი თოფაძე აპირებს იურისტებს შეხვდეს და ზურაბ ჭიაბერაშვილისა და მამუკა ტუსკაძის წინააღმდეგ, რომლებიც მის ოჯახს დაუმსახურებლად ლანძღავენ, სასამართლოში სარჩელი შეიტანოს. 
„გიორგი კვირიკაშვილი სულ ახალგაზრდა იყო, რომ გავიცანი და ვიცნობ, როგორც უწესიერეს ადამიანს. მე როგორც ვიცი, ტენდერის საქმეში არავითარი კანონის დარღვევა არ ყოფილა“, - განაცხადა გოგი თოფაძემ.

ჩვენ ყველანი ბავშვობიდან მოვდივართ, სააკაშვილი კი ბიძიან-ნათესავებიანად, კგბ-დან მოდის?! (საერთო გაზეთი)

ავტ: მანანა სუხიშვილი

სტატიაში ყურადღება გამახვილებულია მიხეილ სააკაშვილისა და მისი ოჯახის წევრების, პირველ რიგში ბიძის, თემურ ალასანიას კავშირზე კგბ-სთან. 

„ფულის მოძულე“ მიშა და ტელეპიპა ნოდარიკო (საერთო გაზეთი)

აღნიშნული სტატია, გასულ კვირას, შაბათის „კურიერში“ მიხეილ სააკაშვილის შესახებ ნოდარ მელაძის მიერ მომზადებული სიუჟეტის კრიტიკას ეთმობა. ყურადღება გამახვილებულია სააკაშვილის სიტყვის იმ ნაწილზე, სადაც ამბობდა, რომ უკრაინაში გიჟსა და სულელს ეძახიან იმიტომ, რომ ფულს არ აკეთებს. ამის შემდეგ კი სტატიაში მიხეილ სააკაშვილის ფულის სიყვარულსა და მის მიერ საქართველოს ხელისუფლებაში ყოფნის დროს გაკეთებულ მილიარდებზეა საუბარი.

რა პრობლემებს შეუქმნის მძღოლებს ავტომანქანების პერიოდული ტექნიკური ინსპექტირება? (საერთო გაზეთი)

ავტ: ნელი თორდია

მძღოლთა ასოციაცია „ტასატის“ თავმჯდომარე ნიკოლოზ კაჭკაჭური „საერთო გაზეთთან“ ინტერვიუში საუბრობს საქართველოს მთავრობის ინიციატივით, მომავალი წლიდან ავტოსატრანსპორტო საშუალებების ტექნიკური ინსპექტირების შემოღებაზე. ის აქცენტს აკეთებს იმ პრობლემებზე, რომელიც მძღოლებს შეიძლება შეექმნათ.  
ძლიერი რეგიონები - ძლიერი საქართველოსთვის (საერთო გაზეთი)

სტატიაში საუბარია იმ პროექტებზე, რომელიც საქართველოს ხელისუფლების ინიციატივით, ქვეყნის რეგიონებში ხორციელდება და რომლის მიზანიც რეგიონების გაძლიერებაა.

რას ბურჭულობს ბურჭულაძე? (საერთო გაზეთი)

ავტ: თამო კეშელავა

სტატია მთლიანად ეთმობა პაატა ბურჭულაძის კრიტიკას, რომელიც საქართველოს მთავარმა პროკურატურამ მოწმის სახით დაიბარა დაკითხვაზე. სტატიის ავტორს მიაჩნია, რომ ის არა მოწმის სახით, არამედ ბრალის წასაყენებლად უნდა დაებარებინათ. 

